
Ылғалдылығы 25%-дан асатын астық іс жүзінде сақтауға келмейді, ал 
оның ылғалдылығы 21% шамасында болғанда сақтау мерзімі 3-4 тәулікті 
ғана құрайды. Осыған байланысты астықты астық кептіргішке түскенге дейін 
уақытша консервациялау қажеттігі туындайды. Астық жинау кезеңінде бұл 
мәселе ерекше өзекті, өйткені міндет тек егін жинау  ғана емес, сондай-ақ 
оның барынша үлкен көлемде сақталуында да тұр. Астықты уақытша сақтау 
үшін, сондай-ақ астық кептіру кешендерінің тұрақты және біркелкі тиелуін 
қамтамасыз ету үшін желдетілетін бункерлер пайдаланылады [1]. 

Белсенді желдету үшін сыйымдылықтары 12,5, 25, 50 тонна болатын, 
сәйкесінше,  БВ-12.5, БВ-25, БВ-50 бункерлері қолданылады. Желдетілетін 
бункерлер цилиндрлік пішінде болады және штампталған перфорацияланған 
секциялардан жасалады. Бункердің ішінде ауа тарату құбыры бар. Бірнеше 
бункерлер топтарға біріктіріледі. Астық норияның көмегімен ішкі және 
сыртқы цилиндрлер арасына толтырылады. Радиалды және вертикал 
бағыттарда ауа бөлуді қамтамасыз ету үшін астық деңгейінде шығырмен 
орнатылатын поршень-бітеуіш қолданылады. Желдеткіш ауаны калорифер 
арқылы айдайды және оны астық массасына береді. Бункер люк арқылы 
өздігінен ағатын астықтан босайды. 

Белсенді желдету әдісімен астықты кептіру үдерісін қарқындату 
жөніндегі жұмыстарды келесі бағыттар бойынша жіктеуге болады: 

- белсенді желдету қондырғыларының өнімділігін олардың құрылымын 
жетілдіру есебінен арттыру; 

- жұмыс режимдерін жетілдіру есебінен белсенді желдету 
қондырғыларының өнімділігін арттыру; 

- қалың қабатта ылғалдылықтың әркелкілігін жою немесе азайту 
есебінен үдерісті интенсификациялау; 

- белсенді желдету әдісімен астықты кептіру кезінде энергия шығынын 
азайту [2]. 

Астықты белсенді желдету бункерлерінің жұмысын жетілдіру 
жолдарының бірі көрсетілген бункерлердегі үдерістерді автоматтандыру 
болып табылады. 



Астықты белсенді желдету бункерлерін автоматтандыру бункерлердің 
тиелуін, бункердегі ауа таралуын, астықтың және үрленетін ауаның 
температурасы мен ылғалдылығын автоматты басқаруды көздейді (сурет. 1). 

 

 
 

Сур. 1. Астықты белсенді желдетуді автоматтандыру сұлбасы 
Автоматты режимде ауа тарату жүйесі мынадай түрде жұмыс істейді. 

Ml нория жетегін іске қосқан кезде шығырдың М2 жетегіне бітеуішті 



көтеруге қуат беріледі. Соңғы ажыратқыш LS (SQ1) байланыстары 
ажыратылғанға дейін бітеуіш жоғары қарай қозғалады. 

Бункерді LS (SL1) деңгейіне дейін тиеген кезде Ml нориясы 
ажыратылады және LS (SQ2) орналасу датчигі дәнге тиегенге дейін бітеуішті 
төмен түсіретін шығыр жетегін қосуға белгі беріледі және өзінің SQ2 
байланыстарын ажыратып, шығыр жетегін ажыратпайды. MS (SM 2) ылғал 
өлшегіш бункерден шығарылатын ауаның ылғалдылығын бақылайды (ол 
астықтың ылғалдылығына байланысты) және кептіру режимінен 
консервациялау режиміне ауыстырып қосуды басқарады. MS (SM 1) ылғал 
өлшегіш сыртқы ауаның ылғалдылығын бақылайды және калорифердің, оны 
құрғату мақсатында жылытатын ауаның жұмысын басқарады. Ең төменгі 
деңгейдегі LS (SL2) датчигі бітеуіш астық деңгейіне және астықтың 
ылғалдылығына рұқсат етілгеннен жоғары (кептіру режимінде) орнатылған 
жағдайда М3 желдеткішінің қосылуын қамтамасыз етеді. TS (SK) 
температура датчигі консервациялау режимінде астық температурасының 
жоғарылауы (өздігінен қызуы) кезінде М3 желдеткішін іске қосады. 

Белсенді желдету бункеріндегі астықтың температурасы мен 
ылғалдылығын бақылау басқару пультімен жүзеге асырылады. 

